
Аннотация:  

В данной статье на сравнительной основе анализируется культура 

тимуридского и шайбанийского периодов. В основном, в работе «Бабурнома» 

Захириддина Мухаммада Бабура изучаются и интерпретируются источники по 

культурным особенностям тимуридского и шайбанийского периодов. В этом 

произведении ярко отражены культурные достижения тимуридского периода, 

особенно положение второй половины XV века. Объясняется, что Мухаммад 

Салих и Камолиддин Бинай находились на службе у Мухаммада Шайбани-

хана и рассказывали его историю в поэтическом стиле. 

Темурийлар даври маданиятининг халқимиз ва жаҳон тарихида тутган 

ўрни маълум ва машҳур. Бу масала «Амир Темур жаҳон тарихида” ва 

“Темур ва Улуғбек даври тарихи” каби йирик асарларда батафсил очиб 

берилган. Бу ва бошқа, хусусан Б.Аҳмедовнинг “Ўзбекистон тарихи 

манбалари” ва “Ўзбекистоннинг атоқли тарихшунос олимлари” каби 

асарларида  ўша давр маданияти тарихи ёзма ёдгорликлари тавсифи 

берилган. 

Айни пайтда Шайбонийлар маданияти хусусида бундай фикрни айтиш 

мумкин эмас. Гарчи бу давр тарихи “История Узбекистана” 

(“Ўзбекистон тарихи”) номли нашр учинчи томида ҳамда бу давр 

манбалари Б.Аҳмедовнинг “Историко-географическая литература 

Средней Азии XVI-XVIII вв. Письменные памятники” (“XVI-XVIII 

асрлар Ўрта Осиё тарихий-географик адабиёти. Ёзма ёдгорликлар” 

номли монографиясида ёритилган эди. Уларда тарихий ижтимоий-

сиёсий жараён ёритилган бўлса-да, давр маданияти мукаммал тарзда 

очиб берилмаган. Бунинг асосий сабаби, бизнинг фикримизча, 

Шайбонийлар даври маданияти манбаларини етарли даражада илмий 

муомалага олиб кирилмаган бўлиб, сўнгги йилларда бу борада анча 

ижобий ишлар амалга оширилди. Хусусан, Ҳасанхожа Нисорийнинг 

“Музаккири аҳбоб” (“Дўстлар ёдномаси”), Мирзо Муҳаммад 

Ҳайдарнинг “Тарихи Рашидий” таржималар ва Ғиёсиддин 

Хондамирнинг “Ҳабиб ус-сияр” асаридан терма таржималар нашр 

этилишини алоҳида кўрсатиш мумкин. 

Шайбонийлар даври маданияти манбаларини ўрганишга киришар 

эканмиз, биз уларни Темурийлар даври манбаларидан алоҳида ажратиб 

олишимиз жуда мушкил. Барча Шайбонийлар даври маданият 

намоёндалари, ёки уларнинг аксарияти, айниқса ХVI аср бошлари ва 

биринчи ярмида яшаб ижод этганлари, асосан Темурийлар даврида 

таълим тарбия олганлар ёки бу давр анъаналарини давом эттирганлар.  

Биз ушбу мақоламизда Шайбонийлар даври маданияти тарихини 

ўрганишга оид ёзма манбаларнинг Темурийлар даври билан қанчалик 

боғлик эканлигини аниқлашдан иборат.  

Шайбонийлар даври маданияти манбалари деганда албатта Заҳириддин 

Муҳаммад Бобурнинг “Бобурнома”, Муҳаммад Солиҳнинг 

“Шайбонийнома”, Камолиддин Биноийнинг “Шайбонийнома”, 

Зайниддин Восифийнинг “Бадойиъ ул-вақойиъ” асари, Ғиёсиддин 

Хондамирнинг асарлари ва Мирза Муҳаммад Ҳайдарнинг “Тарихи 

Рашидий” каби ёзма ёдгорликларни ҳам  назарда тутамиз.  

Бу асарлар муаллифлари аксарияти Темурийлар даврида туғилиб, вояга 

етганлар. Фақат Мирза Муҳаммад Ҳайдар 1500 йили туғилган, аммо унинг 

асарида Темурийлар даври маданияти ўзининг яққол ифодасини топган.  

Шайбоний Убайдуллахон даврида Бухоро шаҳридаги маданий тараққиётни 

баҳолаш учун Мирза Муҳаммад Ҳайдар Темурий Султон Ҳусайн давридаги 

Ҳирот маданий муҳитини эслатади. Гарчи ўзи болалигида Ҳиротда бўлган 

бўлса-да, унинг асарида Темурийлар даври маданияти намоёндалари хусусида 

жуда қимматли маълумотлар мавжуд. Чунки, Бобурнинг ёзишича, Мирза 

Ҳайдар жуда қобилиятли йигит бўлиб, турли ҳунарларни эгаллаган эди. Мана 

шунинг учун, унинг асаридаги Темурийлар даври маданияти намоёндалари 

тўғрисидаги маълумотлар жуда қимматли саналади. 

Заҳириддин Муҳаммад Бобурнинг “Бобурнома” асари ҳам Темурий, ҳам 

Шайбонийлар даври маданият номоёндалари тўғрисидаги манба ҳисобланади. 

Дадил айтиш мумкинки, ушбу асарда Темурийлар даври маданияти ютуқлари, 

айниқса ХV аср иккинчи ярмидаги ҳолат ўзининг ёрқин аксини топган. 

Муҳаммад Солиҳ ва Камолиддин Биноий Муҳаммад Шайбонийхон хизматида 

бўлиб, унинг тарихини шеърий услубда баён этганлар. Уларнинг иккаласи ҳам 

Темурийлар даврида тарбия топиб, ўша давр йирик шоирлари ҳисобланади. 

Зайниддин Восифий асли Ҳиротлик бўлиб, тақдир тақазоси билан 

Мовароуннаҳрда нашу намо топади. Унинг “Бадойиъ ул-вақойиъ” асарида 

Шайбонийлар даври ҳаёти тасвири асосида Темурийлар даври маданий 

ютуқларини эслаш, уларни қўмсаш ётади, дейиш мумкин. Шайбонийларнинг 

сиёсий рақиблари Темурийлар даври маданияти, Алишер Навоий, 

Камолиддин Беҳзод тўғрисидаги маълумотлар жуда қимматли эканлиги 

шундоқ ҳам маълум. Муаллифнинг ўзи ҳам Ҳирот маданий муҳит фарзанди 

деб аташ мумкин. Лекин унинг ижоди Шайбонийлар муҳитида, уларнинг 

ҳомийлиги туфайли ўз самарасини берди. 

Шайбонийлар даврида  яратилган яна иккита ёзма ёдгорлик Ҳасанхожа 

Нисорийнинг “Музаккири асҳоб” тазкираси, Ҳофиз Таниш Бухорийнинг 

“Абдулланома” ёки “Шарафнома-и шоҳий” асарида ҳам маълум даражада 

Темурийлар даври маданияти ва тарихнавислиги анъаналарини кўриш 

мумкин. 

Темурийлар ва Шайбонийлар даври маданияти тарихи манбаларини ўрганиш 

шуни кўрсатадики, бу икки даврда айнан бир маданиятнинг узлуксиз 

давомини кузатиш мумкин. Бу меъморчилик, китобат санъати, миниатюра ва 

мусиқа санъатида яққол намоён бўлади. Албатта, бу икки давр маданиятининг 

ҳар бирининг ўзига хос хусусиятлари мавжуд, лекин бир ҳудудда, икки сулола 

ҳукмронлигига қарамай, бир маданиятнинг тараққий этганини қайд этиш 

зарур.  

Бу масалада, бизгача ҳам олимларимиз ўз фикр-мулоҳазаларини баён этган 

бўлиб, аксарият ишларда икки давр, икки маданият кескин бир-бирига қарши 

қўйилган. Лекин бизнинг тадқиқотларимиз шуни кўрсатадики, бу давр ёзма 

манбаларидаги маълумотларга биноан Темурийлар даври маданияти 

Шайбонийлар даврида давом эттирилган ва ривожлантирилган. Кейинги 

ҳоким сулола вакиллари Муҳаммад Шайбонийхон, Убайдуллахон, 

Абдуллахон Соний ҳам аввалги  сулола ичидан чиққан маданият ҳомийлар 

Амир Темур, Мирзо Улуғбек, Султон Ҳусайннинг маданият соҳасида 

ҳомийлик анъаналарини давом эттирганлар.   

